
॥ శారదాస్తోత్రమ్  ॥

శ్రీగణేశాయ  నమః ॥
శిశుమివ పదనతలోకం పరిరక్షామీతి బోధనాయైవ  ।
అఙ్కే నిధాయ బాలం భాతీయం పఙ్కజాతభవదయితా ॥ ౧॥
పురాణవస్త్రాణి  న ధారయామి నవామ్బరాణ్యేవ తు ధారయామి ।
ఇతి ప్రబోధాయ  జనస్య నూనం నవామ్బరాణ్యేవ దధాతి వాణీ ॥ ౨॥
ఏకమేవామ్బరం వాణి విరూపం చ వదన్తి హి ।
నవామ్వరాణి ధత్సే త్వం సురూపాణి కథం వద ॥ ౩॥
ఆకాశవత్సర్వగతశ్చ నిత్యం ఇత్యాదివేదేఽమ్బ కిలామ్బరస్య ।
ప్రత్నత్వమేకత్వమపి  ప్రసిద్ధం   కథం నవత్వం సమభూదముష్మిన్ ॥ ౪॥
హంసైరేవ  పరైః  సేవ్యా నాహమన్యైర్జనైరితి    ।
ప్రబోధనకృతే  మాతర్హసం  వాహం కరోషి కిమ్ ॥ ౫॥
హంసే హి శబ్దే కిము ముఖ్యవృత్త్యా స్థితాహమేవేతి  విబోధనాయ ।
విభాసి హంసే జగదమ్బికే త్వమిత్యస్మదీయే హృదయే విభాతి ॥ ౬॥
హంసో బాహ్యాన్ధకారప్రదలనచతురో   హ్యహ్ని మోక్షప్రదాయీ
పద్మానామేష మేఽన్తఃస్థితతిమిరతతేర్వారయిత్ర్యాశ్చ   రాత్రౌ ।
అప్యామోదప్రదాత్ర్యా   నతహృదయసరోజాతపఙ్క్తేరధస్తాద్భూతో
హీత్యేవ బోధం రచయితుమివ కిం హంసమారోహసీశే ॥ ౭॥
వృషం పురస్తాత్కురుషే కిమద్య వృషప్రదానాయ  నమజ్జనేభ్యః  ।
ద్రుతం  పయోజన్మభవప్రమోదపయోధిరాకాశశిబిమ్బపఙ్క్తే  ॥ ౮॥
శార్దూలచర్మ  పరివీక్ష్య భవాఙ్గసంస్థం 
భీతః పలాయ్య తవ సన్నిధిమాగతః కిమ్ ।
ఉక్షాధిపః సరసిజాసనధర్మపత్ని
బ్రూహ్యద్య  సంశయనిమగ్నమతేర్మమాశు ॥ ౯॥
కర్తుమాత్మని సార్థా కిం వృషేన్ద్రః  పుర ఏతు నః ।
ఇత్యాదికాం శ్రుతిం  వాణి పురస్తాత్కురుషే వృషమ్ ॥ ౧౦॥
వృషభో వృషభో నో చేత్కథం తవ పదామ్బుజమ్ ।

॥ శారదాస్తోత్రమ్  ॥

వాణి సేవితుమర్హః  స్యాత్తస్మాద్ధృషభ  ఏవ హి ॥ ౧౧॥
శశిసూర్యచన్ద్రముఖ్యానహమేవాస్థాయ   పాలయామీదమ్ ।
జగదితి విబోధనార్థం  వాగీశ్వరి భాసి శిఖినమాస్థాయ  ॥ ౧౨॥
శమ్భౌ సన్తి శశాఙ్కసూర్యశిఖినో నేత్రాపదేశాత్సదా
సాగర్భ్యం త ఇమే నిరీక్ష్య గిరిజానాథస్య మాతస్త్వయి ।
వక్త్రారక్తపటీసువాహమిషతః   సేవాం సదా కుర్వతే
మోదాదేవ హి తేన చాత్ర విషయః కశ్చిద్గిరాం  దేవతే ॥ ౧౩॥
శిఖివచ్ఛుద్ధ ఏవేతి నామ్నైవాహ  యతః శిఖీ ।
తస్మాత్త్వద్వాహతా చాస్య యుక్తైవ  విధివల్లభే  ॥ ౧౪॥
శిఖీ ముణ్డీ జటీత్యాద్యాః సర్వే త్వత్సేవకా ఇతి ।
ద్యోతనాయ శిఖీం కిం వా మాతస్త్వామేవ సేవతే ॥ ౧౫॥
నిశమ్య సమ్ప్రేషితవాన్మయూరముద్ధర్ష  ఇత్యేవ పితృష్వసుః కిమ్ ।
షడాననో బ్రూహి  గిరాం సవిత్రి నమ్రస్య  సన్దేహయుజో  మమాశు ॥ ౧౬॥
కే కా న పూజయేయుస్త్వాం భువనేఽస్మిన్మహోత్సవే వాణి ।
ఇతి నామ్నైవ  హి వక్తుం భాతి త్వత్సన్నిధౌ కేకీ ॥ ౧౭॥
వినతాతనూద్భవత్వం ప్రకటం  ప్రభవేద్వినత్యైవ   ।
ఇతి బుద్ధ్యా  ఖగరాట్ కిం వినతస్త్వత్పాదపద్మయోర్వాణి ॥ ౧౮॥
మానసవిహరణశీలాం దేవీం త్యక్త్వాఽన్యదేవతాసేవా ।
నైవోచితేతి  ఖగరాడ్ వహతి త్వాం తాదృశీం నూనమ్ ॥ ౧౯॥
సువర్ణనీకాశభవత్ప్రతీకకాన్తైః   పరిష్వఙ్గత  ఏవ సార్ధా ।
సువర్ణతేత్యాత్మన  ఆకలయ్య ఖగేట్ కరోత్యమ్బ తవాఙ్ఘ్రిసేవామ్  ॥ ౨౦॥
విష్ణౌ వీక్ష్య జడాధివాసమథ చ స్వామిత్రశాయిత్వమ -
ప్యణ్డోద్భూతపతిర్విహాయ  తమిమం విజ్ఞానరూపామయమ్  ।
త్వామేవాద్య నిషేవతే ఖలు ముదా వాగ్దేవి  యుక్తం చ తత్
కో వా శత్రుసహాసికాం  హి సహతే లోకేషు విద్వజ్జనః  ॥ ౨౧॥
భూతాకాశచరేట్ త్వమేవ భువనే సిద్ధం  హి కా తేన మే
బుద్ధిశ్చాభవదిత్యవేత్య  ఖగరాట్ నూనం గిరాం దేవతే ।

హార్దాకాశచరాధిపత్యమపి  మే భూయాదితీచ్ఛావశాత్
తత్ప్రాప్త్యై  తవ పాదపఙ్కజయుగీసేవాం కరోత్యాదరాత్ ॥ ౨౨॥
లోకే హ్యేకః పక్షః శుక్లశ్చాన్యశ్చ  కృష్ణ ఏవేహ ।
ద్వావపి శుక్లౌ పక్షౌ ధత్తే గరుడః కిమమ్బ తవ వాహః ॥ ౨౩॥
హస్తాన్తరస్థపరశుం   శమ్భోర్భూషార్థమాదృతాన్నాగాన్  ।
దృష్ట్వా  భీతో హరిణశ్చరణం శరణం జగామ తవ వాణి ॥ ౨౪॥
సమాశ్రయేయం  యది పుష్కరస్థమబ్జం   తదా స్యాత్పతనం హి దర్శే ।
మమేతి మత్వా మృగశావకోఽయం పదాబ్జమేవాశ్రయతే   తవామ్బ ॥ ౨౫॥
పిబేయురపి మాం సురా యది వసామి చన్ద్రే
తదేత్యపాయరహితం పదం జిగమిషుశ్చిరం సఞ్చరన్ ।
అపాయవచనోజ్ఝితం  తవ పదాబ్జయోరన్తరం
విలోక్య మృగశావకో వసతి తత్ర వాగ్దేవి  కిమ్ ॥ ౨౬॥
లాలయతి వాణి కిం త్వాం పఞ్చాస్యః స్కన్ధమారోప్య  ।
యుక్తమిదం భ్రాతౄణాం  సోదర్యాల్లాలనం  లోకే ॥ ౨౭॥
నాథస్యాపి మమానివేద్య హరిణః సేవాం కథం ప్రాతనోత్
వాగ్దేవ్యాశ్చరణాబ్జయోరితి   రుషా సారఙ్గబాలం  భృశమ్ ।
త్వాం శీఘ్రప్రపలాయనోత్సవపరం   సేవాం కరోత్యాదరాత్
దృశ్యేశః స్వయమిత్యవైమి  కరుణావారాన్నిధే శారదే ॥ ౨౮॥
విష్ణ్వర్ధత్వాత్పాలకత్వం   మమాస్తే సంహర్తృత్వం నైజమేవాస్తి  కిన్తు ।
స్రష్టుర్భావో   వాణి నాస్తీతి మత్వా తత్ప్రాప్త్యై  త్వాం సేవతే పఞ్చవక్త్రః  ॥ ౨౯॥
ఉన్నమ్య పాదద్వితయం తురఙ్గో వదన్నితీవాస్తి గిరాం సవిత్రి ।
విలఙ్ఘ్యతాం  కిం సరిదీశ్వరోఽయముత్ప్లుత్య  గచ్ఛేయమథామ్బరం వా ॥ ౩౦॥
పదే పదే దానవవశ్యతా మే భవేచ్ఛచీనాథసమీపవాసే ।
ఉచ్చైఃశ్రవా   ఇత్యభిగమ్య మాతస్తవాఙ్ఘ్రిసేవాం  ప్రకరోతి  కిం వా ॥ ౩౧॥
కురఙ్గవేగస్తవ  దృష్టపూర్వస్తురఙ్గవేగం   పరిపశ్య వాణి ।
ఇతీవ గర్వాదధిగమ్య మాతస్తురఙ్గమస్త్వాం  పరిసేవతే కిమ్ ॥ ౩౨॥
విహఙ్గం  కురఙ్గం  తురఙ్గం  చ వాహం విధాయాశుగం శ్రాన్తిమాసాద్య   కిం త్వమ్ ।

॥ శారదాస్తోత్రమ్  ॥

గజం మన్దగం  వాహమద్యాతనోషి ప్రణమ్రస్య   మే బ్రూహి  వాచామధీశే ॥ ౩౩॥
జభ్భారౌ కౌశికత్వం హ్యథ చ తదనుజే వీక్ష్య సమ్యగ్ఘరిత్వం

త్యక్త్వా హ్రీసాధ్వసాభ్యామయమిభకులరాట్  తౌ శరచ్చన్ద్రశుభ్రః   ।
ఇన్ద్రోపేన్ద్రాదిసేవ్యామపి   సకలసురారాధ్యపాదారవిన్దాం

త్వామేవాతిప్రమోదాత్కమలజదయితే  సేవతే నూనమేతత్ ॥ ౩౪॥
నతేష్టదానాయ  సదా దయార్ద్రకరామ్బుజా  త్వం యత ఏవ వాణి ।
తస్మాదిభోఽప్యేష తవాఙ్ఘ్రిసఙ్గాద్దానామ్బుసంసిక్తకరో    విభాతి ॥ ౩౫॥
మత్పాదాబ్జప్రణమ్రం    న రమతి తరసా సేవతే చేభముఖ్యా

లక్ష్మీర్హస్తాగ్రరాజద్వరకనకమయస్రగ్ధరేత్యేవ     బోధమ్ ।
కర్తుం హస్తాగ్రరాజద్వారకనకసరం  నాగరాజం ప్రధత్సే

వాణి ప్రబ్రూహి   కిం త్వం కమలజహృదయామ్భోజసూర్యప్రభే  మే ॥ ౩౬॥
త్యక్ష్యామి నైవ  రాగం కాలత్రితయేఽపి  నమ్రవర్గేషు   ।
ఇతి బోధనాయ వాణీ రక్తసుమానాం త్రయం  ధత్తే ॥ ౩౭॥
ఏకః శుకః ప్రసిద్ధోఽస్తి   పారాశర్యసుతః కిల ।
శుకోఽపరస్తు కో బ్రూహి  శారదే ప్రణతాయ  మే ॥ ౩౮॥
పద్మాసనస్థే సరసీరుహోత్థజాయే  వస త్వం హృదయే సదా మే ।
తేనాహమాశాః సకలా జయేయం న తత్ర సన్దేహలవోఽస్తి  మేఽద్య ॥ ౩౯॥
ఇతి శ్రీసచ్చిదానన్దశివాభినవనృసింహభారతీస్వామివిరచితం 
శారదాస్తోత్రం  సమ్పూర్ణమ్  ।

Proofread by PSA Easwaran psaeaswaran at gmail.com

.. shAradAstotram ..
was typeset using XƎLATEX 0.99996

on March 25, 2017

Please send corrections to sanskrit@cheerful.com

4 sanskritdocuments.org



.. shAradAstotram ..

shAradAstotram.pdf 5


